
CLADDU STEFFAN

Cefndir Beiblaidd:
Actau 7
Cymeriadau:
Angel 1, Angel 2, Llais

Angel 1:
Beth sy’n digwydd draw fan acw?

Angel 2:
Beth?  Y dyrfa yna wrth y fynedfa?

Angel 1:
Ie.

Angel 2:
Rhyw VIP sy’n cyrraedd, ac mae pawb yno i’w groesawu.

Angel 1:
VIP?  Pwy felly?

Angel 2:
Steffan

Angel 1:
Steffan?  Pwy ydy o?

Angel 2:
Chlywaist ti ddim?  Un o ddilynwyr y Mab (bowio).  Mae newydd gael ei ladd.

Angel 1:
Pam? Sut?

Angel 2:
Llabyddio.

Angel 1:
Y?!

Angel 2:
Llabyddio.  (gweld golwg dwp ar Angel 1).  Pobl yn taflu cerrig at berson nes ei fod yn marw.

Angel 1:
Cas!

Angel 2:
Ie, braidd.  Ond fe wnaeth Steffan wynebu’r peth yn ddewr. Ac mae wedi dod at ei wobr.

Angel 1:
Pam gafodd Steffan ei lab....labo....labrudd......ei ladd?

Angel 2:
Llabyddio ydy’r gair!  Am ddweud y gwir wrth yr Iddewon.  Sôn am siarad plaen!  Cabledd – medden nhw, ond y gwir ydy ei fod wedi galw aelodau’r Sanhedrin yn benstiff a stwbwrn.

Angel 1:
Naddo!

Angel 2:
Do.  Ac yna rhoi gwers hanes iddyn nhw.  Abraham, Joseff, Moses a’r Exodus, derbyn y  Deg Gorchymyn, Y Tabernacl, Dafydd, Solomon yn adeiladu’r deml. Ac yn y diwedd, dyma Steffan yn eu cyhuddo nhw o ladd y Mab (bowio).
Angel 1:
Naddo!  Beth wnaethon nhw?

Angel 2:
Gwylltio’n gacwn.  Ac ar yr eiliad honno, dyma’r angel bach yna sy’n glanhau o amgylch yr Orsedd yn symud y cymylau i un ochr er mwyn dystio, a dyma Steffan yn gweld yr Arglwydd Dduw a’r Mab (bowio dwy waith) yn glir!


Roedd hynny’n ddigon iddyn nhw. Dyma’r nhw’n cymryd Steffan allan o Jerwsalem a dechrau taflu cerrig ato.

Angel 1:
 Welaist ti hyn yn digwydd?

Angel 2:
Do, siwr iawn. Dydw i ddim yn gwybod ble roeddet ti. Roedd pawb allan yn cefnogi Steffan, yn gweiddi anogaeth, ac yn gweddïo.  A wyddost ti beth oedd ei eiriau olaf ar y ddaear?

Angel 1:
Na.

Angel 2: 
“Arglwydd, paid â dal y pechod hwn yn eu herbyn.”  Da, ynte!

Angel 1:
Sant o ddyn!

Angel 2:
Wrth gwrs.  Mae’n un o’r credinwyr.

Angel 1:
Wyt ti’n dod i’w groesawu.

Angel 2:
Na.  Mae gen i waith yma.  (pwyntio i lawr, fel petai’n pwyntio o’r nefoedd i lawr i’r ddaear). Wyt ti’n gweld y dyn ifanc yna sy’n edrych ar gorff Steffan? 

Angel 1:
Pwy?  Hwnnw sy’n dal yr holl gotiau yna?

Angel 2:
Ie.  Mae rhywbeth yn dweud wrtho i y bydd yn rhaid i ni weithio overtime o’i achos o.

Llais:
Roedd Saul yno, yn cytuno’n llwyr y dylai Steffan farw.  O’r diwrnod hwnnw ymlaen dechreuodd yr eglwys yn Jerwsalem gael ei herlid yn ffyrnig, a gwasgarodd pawb ond yr apostolion drwy Jwdea a Samaria. Cafodd Steffan ei gladdu gan ddynion duwiol fu’n galaru’n fawr ar ei ôl. Ond dyma Saul yn mynd ati i ddinistrio’r eglwys. 

